
Vamanaprabhavavarnanam

વામનપ્રભાવવર્ણનમ્

પ્રહ્લાદ ઉવાચ ।
દેવદેવો જગદ્યોનિરયોનિર્જગદાદિજઃ ।
અનાદિરાદિર્વિશ્વસ્ય   વરેણ્યો વરદો હરિઃ॥ ૧૭॥
પરાવરાણાં પરમઃ પરાપરસતાં ગતિઃ ।
પ્રભુઃ પ્રમાણં માનાનાં સપ્તલોકગુરોર્ગુરુઃ ।
સ્થિતિં  કર્તું જગન્નાથઃ હ્યદિત્યા ગર્ભગઃ પ્રભુઃ॥ ૧૮॥
પ્રભુઃ પ્રભૂણાં પરમઃ પરાણામનાદિમધ્યો ભગવાનનન્તઃ ।
ત્રૈલોક્યમંશેન સનાથમેકઃ કર્ત્તું મહાત્માદિતિજોઽવતીર્ણઃ॥ ૧૯॥
ન યસ્ય રુદ્રો ન ચ પદ્મયોનિર્નેન્દ્રો ન સૂર્યેન્દુમરીચિમિશ્રાઃ ।
જાનન્તિ દૈત્યાધિપ યત્સ્વરૂપં સ વાસુદેવઃ કલયાવતીર્ણઃ॥ ૨૦॥
યમક્ષરં વેદવિદો વદન્તિ વિશન્તિ યં જ્ઞાનવિધૂતપાપાઃ ।
યસ્મિન્ પ્રવિષ્ટા ન પુનર્ભવન્તિ તં વાસુદેવં પ્રણમામિ દેવમ્॥ ૨૧॥
ભૂતાન્યશેષાણિ યતો ભવન્તિ યથોર્મયસ્તોયનિધેરજસ્રમ્ ।
લયં ચ યસ્મિન્ પ્રલયે પ્રયાન્તિ તં વાસુદેવં પ્રણતોઽસ્મ્યચિન્ત્યમ્॥ ૨૨॥
ન યસ્ય રૂપં ન બલં પ્રભાવો ન ચ પ્રતાપઃ પરમસ્ય પુંસઃ ।
વિજ્ઞાયતે સર્વપિતામહાદ્યૈસ્તં વાસુદેવં પ્રણમામિ નિત્યમ્॥ ૨૩॥
રૂપં ચ ચક્ષુર્ગ્રહણે ત્વગેષા સ્પર્શગ્રહેઽથો રસના રસસ્ય ।
ઘ્રાણં ચ ગન્ધગ્રહણે નિયુક્તં ન ઘ્રાણચક્ષુઃ શ્રવણાદિ તસ્ય॥ ૨૪॥
સ્વયમ્પ્રકાશઃ પરમાર્થતો યઃ સર્વેશ્વરો વેદિતવ્યઃ સ યુક્ત્યા ।
શક્યં તમીડ્યમનઘં ચ દેવં ગ્રાહ્યં નતોઽહં હરિમીશિતારમ્॥ ૨૫॥
યેનૈકદંષ્ટ્રેણ  સમુદ્ધૃતેયં ધરાચલા ધારયતીહ સર્વમ્ ।
શેતે ગ્રસિત્વા સકલં જગદ્યસ્તમીડ્યમીશં પ્રણતોઽસ્મિ વિષ્ણુમ્॥ ૨૬॥

અંશાવતીર્ણેન ચ યેન ગર્ભે હૃતાનિ તેજાંસિ  મહાસુરાણામ્ ।
નમામિ તં દેવમનન્તમીશમશેષસંસારતરોઃ કુઠારમ્॥ ૨૭॥
દેવો જગદ્યોનિરયં મહાત્મા સ ષોડશાંશેન મહાસુરેન્દ્ર ।
સુરેન્દ્રમાતુર્જઠરં પ્રવિષ્ટો હૃતાનિ વસ્તેન બલં વપૂંષિ॥ ૨૮॥
ઇતિ વામનપુરાણે એકોનત્રિંશાધ્યાયાન્તર્ગતં   બલયે પ્રહ્લાદપ્રોક્તં

અદિતેર્ગર્ભગતસ્ય વામનપ્રભાવવર્ણનં સમાપ્તમ્ ।
વામનપુરાણ । અધ્યાય ૨૯/૧૭-૨૮॥

